
ACTA  DA  SESIÓN  PLENARIA  EXTRAORDINARIA DE HONRA
CELEBRADA  O  DÍA    22 DE MARZO DE 2014  

Sres. Asistentes :

ALCALDE-PRESIDENTE
D. TOMÁS JAVIER FOLE DÍAZ

CONCELLEIROS
D. MANUEL A. TARRÍO FERNÁNDEZ
DONA ROCIO ANA LLOVO DEL RÍO
DONA MARÍA ELENA SUÁREZ SARMIENTO
D. JESÚS LONGA SÁNCHEZ
DONA FLORA Mª A. RODRIGUEZ 
BARREIRO
D. JOSÉ MANUEL PARDAL GARCÍA
DONA ANA MARÍA GRANJA GUILLÁN
DONA SANDRA GARCÍA ROMA
D. MANUEL MÉNDEZ VARELA
D. ANGEL BENITO PÉREZ DORGAMBIDE
DONA TANIA GARCÍA SANMARTÍN
D. MANUEL RODRÍGUEZ CUERVO
D. ARGIMIRO SERÉN MERA
DONA SUSANA CAMIÑO PÉREZ
D. LINO MOURIÑO SANTIAGO

SECRETARIA
DONA ROSA LOSADA SUÁREZ

INTERVENTORA
DONA TRINIDAD GÓMEZ REIRIZ

             
               
 Na  Casa  do  Concello  de  Vilagarcía  de 
Arousa, sendo as trece horas do día 22 de 
marzo de 2014, baixo a Presidencia de D. 
TOMÁS  JAVIER  FOLE  DÍAZ,  e  coa 
asistencia  da  Secretaria  DONA  ROSA 
LOSADA SUÁREZ,  reuníronse,  en  primeira 
convocatoria, os señores Concelleiros,  que 
á marxe se relacionan como asistentes, co 
obxecto  de  celebrar  Sesión  Plenaria 
Extraordinaria  de  Honra  convocada  ó 
efecto. 
 
A   continuación   procédese   a   trata-los 
asuntos  que  figuran  na  Orde  do  Día  do 
seguinte xeito:

 Entrega da distinción  do título  de  Fillo 
Predilecto  de Vilagarcía  de Arousa a D. 
Ramiro Carregal Rey. 

ENTREGA  DA  DISTINCIÓN  DO  TÍTULO  DE  FILLO  PREDILECTO  DE  VILAGARCÍA  DE 
AROUSA A D. RAMIRO CARREGAL REY. .- Pola Sra. Secretaria indícase:

O  Pleno  da  Corporación  Municipal,  en  sesión  celebrada  o  día  27  de  xaneiro  de  2014, 
adoptouse o seguinte acordo:
Dáse  conta  das  peticións  presentadas,  xunto  coas  adhesións  formuladas  pola  Fundación 
Amigos de Galicia, A.A. Arousa Fútbol 7, ADER, RECURSOS HUMANOS ETT e Real Club de 
Regatas de Galicia, coa finalidade de que o Pleno do Concello de Vilagarcía de Arousa nomee 
fillo predilecto a D. Ramiro Carregal Rey.
O Artigo VIII do Regulamento Municipal de  Protocolo e Cerimonial establece o procedemento 
de concesión da distinción de fillo predilecto no que deberá constar o seguinte:
a).-  Proposta  da  Presidencia,  membros  da  Corporación  ou  a  intención  de  terceiros, 
acompañado  de  memoria  acreditativa  dos  méritos  que  concorran  no  aspirante  acredor  á 
distinción proposta, incluíndose nela as adhesións que se produciron.
b).- Informe técnico da Secretaria  do Concello.



c).- Resolución da Presidencia ordenando a incoación.
d).- Ditame da Comisión Informativa correspondente.
e).-  Acordo  plenario  da  concesión,  adoptada  pola  maioría  absoluta  dos  membros  da 
Corporación.
Tendo en conta que se cumpriron os trámites citados o Pleno da Corporación, ACORDOU o 
27 de xaneiro  de 2014,  por  maioría absoluta  a concesión  do título  de Fillo  Predilecto  de 
Vilagarcía de Arousa a D. Ramiro Carregal Rey.
Intervén a Sra. Suárez Sarmiento, Primeira Tenente de Alcalde, dicindo:
“O pasado mes de xaneiro, unha entidade á que todos coñecemos e admiramos, Amigos de 
Galicia, presentou neste Concello unha proposta que, respaldada por outros colectivos, tiña 
por  obxecto promover a concesión de Título de Fillo  Predilecto  da nosa cidade a Ramiro 
Carregal Rey.
Aínda que xa moitos sabiamos das súas andanzas profesionais e humanitarias, a raíz desa 
proposta puidemos coñecer algúns datos máis que, sen dúbida, refrendan a decisión do Pleno 
da Corporación de iniciar este expediente ao que hoxe damos fin.
Así, sabemos que Ramiro Carregal Rey naceu en Vilagarcía de Arousa un 12 de maio de 1927. 
Sabemos  tamén que,  casado  con  Carmen  Varela  Cardalda,  os  seus  dous  fillos,  Jorge  e 
Lourdes naceron tamén na nosa cidade. E aquí ten igualmente a numerosos familiares.
O noso homenaxeado comezou os seus estudos en Vilagarcía, na recordada Academia Ríos, e 
sendo aínda moi novo compaxinou os estudos co traballo, na empresa familiar Suárez y Cía, 
S.A.
Aos 22 anos foi contratado noutra empresa referente de Vilagarcía durante tantos anos: A 
Sociedade Multinacional Siderometalúrgica del Noroeste, S.A. á que todo o mundo coñecía 
propularmente como MENSA. O traballo nesta empresa lle deu a oportunidade de viaxar e 
traballar en outros países nos que Mensa expandía os seus negocios das minas de estaño.
Cando  a  principios  dos  anos  60  se  fundou  FRINSA  del  Noroeste,  S.A.,  Ramiro  Carregal 
regresou a Ribeira e, aínda que por uns anos compaxinou o seu traballo en ambas compañías-
FRINSA e MENSA-, logo se dedicou exclusivamente á primeira, ata convertela no que é hoxe: 
un referente nacional da produción de conservas, con máis de 1.200 traballadores, e él, un 
máis, ata o punto de ser hoxe, probablemente, o afiliado máis antigo da Seguridade Social en 
España.
Pese ao tamaño acadado e á diversificación de produtos e mercados, Ramiro Carregal ten un 
firme compromiso coa súa cidade e coa súa ría e por iso aposta por manter toda a produción 
e todo o persoal ligados á súa terra, o cal lle honra aínda máis.
Pero a súa implicación coa terra que o viu nacer vai máis aló da esfera empresarial, ata  o 
punto  de  que  colabora  con  16  entidades  sociais,  20 cultuais  e  18  deportivas.  Non  é  de 
estrañar,  pois,  que  ao  longo  destes  anos  lle  concederan  ata  46  distincións,  entre  elas  a 
Medalla de Ouro ao Mérito no Traballo, a Medalla de Galicia e o título de Fillo Adoptivo de 
Ribeira.
Contan que pouco antes de morrer a súa esposa, Carmen Varela, lle dixo que ela iría ao ceo, 
por que tiña sido boa e el ao inferno, porque tiña sido malo. Contan tamén que entón, Ramiro 
alegou que aínda se podía facer bo, e que Carmen lle contestou: “Si, pero xa non tes tempo”.
Coñecendo a vitalidade deste home, estamos seguros que terá tempo para iso e para moito 
máis. Esperamos, Ramiro, que este título de Fillo Predilecto te axude nese novo reto que tes 
por diante.
Moitas grazas.

A seguir o Sr. Alcalde diríxese aos asistentes dicindo:
“Señor expresidente da Xunta de Galicia, Alcaldes, Exalcaldes, compañeiros de Corporación, 
dignísimas autoridades, apreciado Ramiro:
Nos últimos  anos,  esta  cidade tivo  a  virtude de honrar  a  uns cuantos  fillos  predilectos  e 
adoptivos.



Uns, como o Almirante Rapallo e o humorista Pepe Rubiáns,  que naceron aquí  aínda que 
desenvolveron a súa carreira profesional lonxe do seu berce.
Outros,  como o Doutor Moreira Casal,  que aquí  naceron e aquí desenvolveron a súa vida 
persoal e profesional, exemplo para varias xeracións de vilagarciáns.
E outros, como o Regatista Antón Paz e o artista Rivas Briones, que por casualidades da vida 
naceron en Madrid, pero toda a súa carreira e a súa vida estiveron e están sempre ligadas a 
Vilagarcía. 
Naceran onde naceran, hai un feito que os une a todos: o seu amor por esta cidade, a súa 
brillante traxectoria profesional e a súa especial dedicación ao ben común. E isto nos leva a 
unha vella, e por vella sabia, cuestión ¿de onde é un, de onde nace ou de onde pace?
Con Ramiro Carregal estamos ante un caso certamente singular  ¿Por qué? Pois porque o 
mesmo sole dicir que a súa nai é Vilagarcía e o seu pai Ribeira. U ¿A quen queres máis: a papá 
ou a mamá?
Grande pregunta, cuxa resposta só pode evitar recorrendo a aquela xenialidade – que se non 
é vera, é ben trovata – de Valle Inclán: cando lle preguntaban onde nacera, se en Vilanova ou 
en Pobra, o autor do esperpento solía contestar que nun lugar indeterminado das augas de 
Ría de Arousa.
Este prantexamento, cuasi filosófico sobre o nacer e o vivir tamén o suxeriu outro ilustre, José 
Saramago, cando comezou o seu “Viaje a Portugal” aparcando o coche en medio e medio 
dunha ponte na fronteira. Asomándose á varanda, o sabio escritor lle preguntou aos peixes de 
onde eran, se do Tajo español ou do Tejo portugués.
Polo visto, en épocas distintas e por razóns diferentes, Valle Inclán e Saramago chegaron á 
mesma conclusión: en realidade, o importante non é de onde un viñera á vida, o esencial é  
que se fixo con ela.
Neste sentido, Ramiro, dos Carregal de Vilagarcía de toda a vida,  pode dicir,  con lexítimo 
orgullo e satisfacción aquilo de “confieso que he vivido” como afirmaba Pablo Neruda.
Despois de ter viaxado, vivido e traballado en diversos países do mundo, fai xa tempo que,  
cun pe en casa de papá e outro en casa de mamá, Ramiro se dedicou de forma incansable ao 
que probablemente mellor sabe facer: pensar, emprender e traballar... para volver a pensar e a 
emprender sen deixar de traballar.
E mentres isto facía e fai, non esqueceu nunca o fundamental: que a vida pode parecer longa,  
pero en realidade é moi curta, que non estamos sos e que podemos acadar moitas metas, 
“sí”, pero de pouco vale se parte de ese éxito non o compartimos cos demais.
E ese é o verdadeiro valor de Ramiro Carregal e a xustificación deste acto: xerar riqueza e 
fomentar o emprego ao tempo que axuda aos mais desfavorecidos e promove o deporte base. 
E como principal contraprestación, a satisfacción do ben feito, do deber cumprido.
Por iso, Ramiro,  a miña felicitación persoal e a de todos os vilagarciáns. Grazas por ser amigo 
de Galicia, de Arousa e de Vilagarcía.
E xa que de nacementos e de vidas falamos, haberá que recordar outro vello dito: de ben 
nacidos é ser agradecidos. Así que permíteme Ramiro que, en agradecemento polo teu labor 
empresarial e humanitario, che entregue este máis que merecido título de Fillo Predilecto de 
Vilagarcía de Arousa.
Que o goces moitos anos.
Moitas grazas.

O  Sr.  Alcalde  fai  entrega  ao  Sr.  Carregal  Rey  do  diploma  acreditativo  do  título  de  Fillo 
Predilecto, da peana conmemorativa e do Escudo de Ouro da Cidade.

A seguir D. Ramiro Carregal diríxese aos asistentes dicindo:
Bos días,
Excmo. Sr. Alcalde de Vialgarcía de Arousa, Don Tomás Fole Díaz e membros da Corporación, 
Excmas. e Iltmas. autoridades, amigos, señoras e señores.



É para min un gran honor recibir hoxe esta distinción de Fillo Predilecto da cidade que me viu 
nacer, estudar e traballar e prometo non defraudarvos.
Son vilagarcián e arousán, por nacer nesta bonita cidade e residir na marxe esquerda e agora 
residir  na dereita,  da Ría de Arousa,  a más bonita do mundo,  é un orgullo  levar  na miña 
documentación “nacido en Vilagarcía de Arousa”, unha cidade privilexiada pola súa situación e 
acolledora con todos os que a visitan. Onde continúo tendo grandes amigos, razón pola que 
me sinto sempre aquí.
Alterno Vilagarcía con Ribeira e colaboro no Social, Cultural e Deportivo, non por petición, o 
fago co corazón.
E dou as grazas aos que me propuxeron e concederon este honor.
Vos desexo a todos o mellor.
Grazas e bos días.

A seguir asina no libro de ouro da Cidade. 

E non habendo máis asuntos que tratar, polo Sr. Alcalde, levántase a sesión, sendo as trece 
horas e trinta  minutos, da que se estende a presente acta, e eu como Secretaria dou fe. 

